
Ágrip  

Ég ætla að fjalla um ADHD einstaklinga og hversu mikilvægt er að undirbúa þau fyrir lestrar-

nám og aðlaga umhverfið og kennsluhætti að þeirra þörfum. ADHD börn eru í miklum meiri-

hluta þeirra sem eiga við námsörðugleika að etja.  

    Einstaklingar sem greinast með ADHD röskun hafa minni félagslega hæfni og slakt sjálfs-

mat og fá iðulega neikvæð viðbrögð frá umhverfinu vegna hegðunarmynsturs síns. Þau þurfa 

öðruvísi og markvissari kennslu í félagshæfni og það þarf að kenna þeim að lesa í tilfinningar 

annarra og umhverfið. Kennslurýmið þarf að laga að þörfum þeirra og miklu máli skiptir að 

traust og hlý samskipti myndist milli kennara og barns. 

     Mikilvægt er að leiða þau áfram með jákvæðri styrkingu sem eflir sjálfsmynd þeirra. Það 

er gott hjálpartæki fyrir kennara að fá einstaklingsáætlun (virknimat) til að vinna eftir. Huga 

þarf sérstaklega vel að því að skólaskiptin milli leik- og grunnskóla gangi vel fyrir sig.  

    Starfsfólk grunnskólans  þarf að vera vel upplýst um raskanir barnsins og hvernig aðlaga 

þarf bæði kennsluhætti og umhverfið að þörfum þess.  Skólinn þarf að hafa tilbúinn verklags-

feril sem heldur utan um ADHD nemendur um hvernig best sé  að haga kennslu  og sér-

kennsluúrræðum, ef þörf er á. Mikilvægi þess að vel takist til, getur skorið úr um hvernig 

barninu vegnar í grunnskólanum og hvort það fari í framhaldsnám. 

    Samvinna við foreldra ADHD barna þarf að vera öflug og meiri en við aðra foreldra. Sam-

félagsleg tækni auðveldar þessi samskipti svo sem  farsímar, tölvupóstar og skólanetið. Miklu 

skiptir að samskiptin séu byggð á jákvæðni, trausti og faglegum grunni. 

Þetta lokaverkefni er samið af mér undirritaðri. Ég hef kynnt mér Siðareglur Háskóla Íslands 

(2003, 7 nóvember, http//www.hi.is/skólinn/siðareglur) og fylgt þeim samkvæmt bestu 

vitund. Ég vísa til alls efnis sem ég hef sótt til annarra eða fyrri verka, hvort sem  um er að 

ræða ábendingar, efni eða orðalag. 

Ég vil þakka öllum sem hafa lagt mér lið og þá sérstaklega Önnu Þorbjörgu Ingólfsdóttir fyrir 

að leiðbeina mér í gegnum lokaverkefnið, án hennar væri það ekki hér og svo fjölskyldu 

minni fyrir þolinmæði og að tala í mig kjark á erfiðum stundum. 

Ég ber sjálf ábyrgð á því sem missagt kann að vera .  

Þetta staðfesti ég með undirskrift minni. 

1. Inngangur 

Ég ætla í þessari ritgerð minni að fjalla um hvernig fer best á því að undirbúa börn með ADHD 

röskun undir lestrarnám og hversu mikilvægt er að byrja snemma svo að skólaganga þeirra 

gangi vel fyrir sig. Ég ætla að reyna að sýna fram á með góðum rökstuðningi mínum og 

annarra hversu mikilvægt það er að ýta undir sjálfsmat þeirra og félagshæfni með 

markvissum og fjölbreyttum leiðum. 

     Börn sem greinast með ADHD hafa í mismiklum mæli athyglisbrest, hvatvísi og ofvirkni. 

Einkennin eru mismunandi hjá börnunum t.d. að geta ekki setið kyrr, eru með fætur og 

hendur á hreyfingu og annan óróleika eða þau eru úti á þekju og virðast vera vanvirk. 

    Athyglisbresturinn veldur einbeitingarskorti og barnið  lætur mjög auðveldlega truflast af 

umhverfinu. Aðrir fylgikvillar eru þeir að barnið talar mikið, ryðst inn í samræður annarra, á 

erfitt með að bíða og getur verið þrjóskt og ögrandi. Það á erfitt með að fara eftir fyrir-

mælum og framkvæmir án þess að hugsa. 

     Börn með ADHD röskun hafa iðulega minni félagshæfni og lægra sjálfsmat en önnur börn. 

Viðkomandi börn fá svo neikvæð viðbrögð frá umhverfi sínu vegna hegðunarmynsturs síns, 

að þau sækja í að fá neikvæð viðbrögð frekar en engin. Það getur orsakað mót-

stöðuþrjóskuröskun (Ragna Freyja Karlsdóttir, 2001). Það skiptir því miklu að umgangast 

ADHD börn með jákvæðum formerkjum og leiða þau áfram á eins átakalítinn hátt  og hægt 

er. 

     Læsi snýst um málnotkun og merkingu orða og er því félagslegt og  það er notað í sam-

skiptum og allri munnlegri tjáningu. Félagsleg  hæfni er tengd hversu vel þú ert fær um að tjá 

hugmyndir þínar og tilfinningar. Skólabörn eru sífellt að efla félagsfærni sína í samskiptum 

við leikfélaga  í hinum fjölbreyttustu aðstæðum við leik og störf.  

     Börnum með ADHD hentar vel að læra og leika í litlum hópum því þá  verða þau fyrir minna 

áreiti og gott er blanda saman mismunandi persónum í þá hópa.  ADHD börnin þurfa mikið 

aðhald og reglufestu sem hjálpar þeim að einbeita sér að verkefnum (Ragna Freyja Karls-

dóttir, 2001).   

     Félagsleg kennsla er samofin öllu dagskipulaginu og það er góð lausn að nota myndir á 

sem flestum stöðum. Tilvalið er að hafa myndræna stundaskrá yfir allar athafnir dagsins, 

nota myndir og texta saman um hvar dótið á að vera. Börnin læra þannig að taka ábyrgð á 

athöfnum sínum og geta gengið frá eftir sig án mikilla afskipta. Myndræn kerfi hjálpa ADHD 

börnum að skipuleggja sig og þau geta sótt upplýsingar eins oft og þörf er á án þess að spyrja 

í sífellu þar sem skammtímaminni þeirra er oft slakt. 

    Nauðsynlegt er að hrósa ADHD barninu þegar því tekst vel upp og jafnvel þó hrósað sé fyrir 

hversdagslega hluti sem að öllu jöfnu er ekki hrósað fyrir: Þú varst dugleg/ur að ganga frá, 

klæða þig, hlusta... Þetta festir rétta hegðun í sessi og barnið sækir í jákvæða styrkingu. 

Einnig þarf að vinna með styrkleika ADHD einstaklinga og gera þá sýnilega með því að segja 

þeim: Þú ert svo góð/ur í hinu og þessu og benda á jákvæðar leiðir og reyna að hundsa nei-

kvætt athæfi.  

     Rannsóknir hafa sýnt að neikvæð framkoma uppalanda við ofvirk börn festa í sessi 

mótþróa og ofvirkni hegðun til langframa hjá þeim og þá ná börnin síður að hlýða uppa-

lendum sínum(Barkley R.A, 2000).       

 Það er mikilvægt að þau læri um vináttuna, að hlusta á vininn, hafa einhvern til að tala við 

og deila með, einhvern til að leika við og þykja vænt um. Það þarf að ræða við þau um 

hvernig okkur líður og hvernig öðrum líður, tala um mismunandi aðstæður sem við tökumst á 

við og notast við hjálpartæki eins og brúður, bækur o.fl. til þess að skapa umræðugrundvöll 

hjá börnunum. 

Umhverfið þarf að mynda umgjörð um barnið t.d. fast sæti  nálægt kennara, í augnsambandi 

og hafa fáar reglur en skýrar. Öll börn á þessum aldri eru forvitin og áhugasöm um margs 

konar hluti og viljug að taka lifandi þátt í því sem er boðið upp á hverju sinni. En ADHD börnin 

eiga mjög erfitt með að bíða eftir að röðin komi að þeim,  þau grípa fram í með hrópum um 

svarið. Í annarri vinnu skiptir hraðinn meira máli en vandvirknin og þá geta þau verið kapp-

söm en aftur á móti mjög tapsár í spilum og kappleikjum. Það er nauðsynlegt að huga að 

öllum þessum þáttum í kennslunni og ræða við börnin um að það sé ekki alltaf hægt að vera 

bestur eða fyrstur í öllu, en æfingin skapi þó meistarann.  

Í kennslunni þarf að taka mið af þeim einstaklingum sem þurfa mesta athygli og þá græða 

allir. Til að byggja upp  jákvæða og sterka sjálfsmynd hjá börnum er nauðsynlegt að eiga já-

kvæð og hlý samskipti við þau og veita þeim reglulega viðurkenningu og hrós. Það er áríðandi 

að þau skynji að þau séu ómissandi hluti af hópnum.  

     ADHD börn þurfa að fá umbun strax þegar þau hafa staðið  sig vel og það þarf að biðja þau 

um að gera ýmsa hluti og segja þeim að þar séu þau góð,  til að mynda að vera forsöngvari , 

teikna mynd , segja frá einhverju o.s.frv. Þá þarf einnig að hrósa þeim þegar þau standa sig 

vel t.d. þegar þau geta rétt upp hendi án þess að hrópa líka og eru dugleg að hlusta. 

Þau leggja sig fram og gera vel þegar þeim er fengið ákveðið hlutverk og að vera mikilvægur í 

hópnum skiptir þau öllu máli.  

     Það skiptir miklu máli að þessi börn lendi ekki alltaf í sviðsljósinu vegna hegðunar-

erfiðleika, að alltaf sé verið að kalla nafnið þeirra og tengja það við neikvæða hegðun. Það er 

betra að reyna að hundsa sem mest alla neikvæða hegðun og halda ró sinni og benda á já-

kvæðari leiðir.  

,,Læsi og samskipti fela í sér áherslu á þekkingu, leikni og hæfni barna til að lesa í umhverfi 

sitt, svo og áherslu á félagsfærni, samskipti og fjölbreytta tjáningu”(Aðalnámskrá leikskólans, 

2011 :almennur hluti 2012). 

Það  þarf að kenna ADHD börnum félagslega hæfni, kenna þeim viðeigandi hegðun og þjálfa 

þau í samskiptum. Þau eru oft barnaleg og eiga erfitt með að setja sig í spor annarra.  Þau 

ryðjast inn í leiki annarra og skipta sér af öllu í kringum sig ef þau eru ekki stoppuð af og 

halda alltaf að sökin sé ekki þeirra. Það þarf  því að útskýra fyrir þeim hvernig framkoma fólks 

hefur áhrif á okkur og að við sýnum mismunandi viðbrögð.    

Markviss málörvun er líka mikilvægur undirbúningur undir lestrarnámið. Nauðsynlegt er að 

þjálfa hljóðkerfisvitund og kenna þeim að ríma og einnig að þekkja andheiti, samheiti og 

samsett orð. 

Mikilvægt er að hafa í huga þegar námið er skipulagt að kennslan falli að öllum börnunum 

þannig að ADHD börnunum finnist þau ekki vera öðruvísi eða minnimáttar. 

     Börn með raskanir eru oft mjög tölvusinnuð og mjög leikin með þau tæki. Það er  til mikið 

úrval leikja sem örva vitsmunalífið og henta þessum börnum vel.  

     Það er gott að gera virknimat eða einstaklingsáætlun fyrir börn með ADHD og nauðsynlegt 

fyrir þau sem eru með mikla hegðunarerfiðleika. Í leik- grunnskóla getur verið gott að nota 

myndræna stundaskrá, hvatningabók með umbunarkerfi og tímavaka (Anna-Lind 

Pétursdóttir, Lucinda Árnadóttir og Snæfríður Dögg Björgvinsdóttir, 2012). 

Þessi fyrstu ár í skólanum geta verið sú undirstaða sem hjálpar nemandanum þegar hann 

eldist og gefa tekur á bátinn í lífi og starfi. Það er hægt að komast langt með góða félagsfærni 

og sterka sjálfsmynd að vopni. 

 

2. ADHD 

Athyglisbrestur er taugafræðileg truflun í heila sem hrjáir um 3 til 5 af hundraði nemenda. 

Russel Barkley, prófessor í klíniskum geð- og barnalækningum hefur sett fram einfalda og 

heildræna kenningu (atferlisstýringu) þar sem hann skýrir ástæðuna fyrir hegðun og nám-

sörðugleikum ofvirkra einstaklinga. Hún  byggir í aðalatriðum á því að vegna truflana sem 

verða í framheila einstaklinganna eiga þeir í erfiðleikum með að halda aftur af svörun við 

áreiti og hafa ekki nægan tíma til að hugsa og taka yfirvegaða ákvörðun áður en þeir fram-

kvæma (Elín Ágústa Ingþórsdóttir, 2007)  (Barkley, R.A 2000).  

Athyglisbresturinn er af erfðafræðilegum orsökum en ekki slæmu uppeldi, mjög lítill hluti er 

af öðrum orsökum eins og hjá  fyrirburum eða af framheilaskaða. Rannsóknir gefa til kynna 

að athyglisbrest megi að minnsta kosti flokka í tvo undirflokka,  eða án ofvirkni.(Dornbush, 

Pruitt, Þórey, Eva og Ragna Freyja, 2002). 

     Hér á landi er aðallega notað ADHD yfir heitið fyrir báða undirflokka, því að sumir 

nemendur hafa merki um báðar truflanirnar. ADHD greinist í börnum frá tveggja ára aldri en 

algengast er það um fjögurra til sjö ára aldurinn og oft byrjar greiningarferlið ekki fyrr en í 

grunnskóla, en grunur um vandann eða greining í leikskólanum er líka fyrir hendi. 

Það að geta haldið áhuga og einbeitingu á tilteknu verkefni, skipt á milli verkefna og tekið 

gagnrýni er mikilvæg félagsfærni fyrir nám og hversu vel námið gengur. Þróun þessara þátta 

byrjar snemma í lífinu, strax á leikskólaaldri. (Cornish, Steele, Monteiro, Karmiloff-Smith og 

Scerif, 2012). Þessir þættir hamla ADHD nemendum og kemur það í ljós strax á leikskólaaldri. 

Þau skipta oft á milli verkefna eiga erfitt með að leika eða vinna lengi á sama staðnum eru ör 

og hörundsár og eiga erfitt með að tjá eigin tilfinningar, lesa í tilfinningar annarra og 

umhverfið. 

     ADHD nemendur eiga erfitt með að fara eftir fyrirmælum, þau framkvæma án þess að 

hugsa og gera oft klaufalegar villur. Þau virðast ekki hlusta þegar talað er beint til þeirra, 

forðast verkefni sem krefjast einbeitingar, týna oft hlutum, eru gleymin í daglegum athöfnum 

og truflast auðveldlega af utanaðkomandi áreiti. Þau eru oft dreymandi, annars  hugar og 

geta virst áhugalaus eða löt og vinna hægt við hugrænar lausnir. Það tekur þau langan tíma 

að handskrifa og þau eru oft vanvirk (Cornish o.fl., 2012)(Dornbush o.fl., 2002). ADHD 

nemendur hafa ekkert tímaskyn og finnst þau hafa nógan tíma eða engan tíma og þau eiga 

erfitt með að meta sjálf sig með kostum og göllum.  

2.1 Orsakir  

Athyglisbrestur með eða án ofvirkni er samtengd truflun á boðefnum í framheila og orsakast 

af erfðum. 70 % eru erfðir en 30 % eru af öðrum orsökum svo sem framheilaskaða, hjá fyrir-

burum eða af öðrum orsökum.  

    Sumir nemendur sýna merki um hvoru tveggja og eru þeir því mismunandi eins og þeir eru 

margir. Það er talið að röskunin hafi alltaf verið til þó sumir vilji meina að þetta sé nútíma-

sjúkdómur en áður fyrr var þessi hegðun kölluð óþekkt og talað var um tossa, vitleysingja og 

auðnuleysingja. Margir féllu kannski betur inn í umhverfi stórfjölskyldunnar en með auknum 

hraða í samfélaginu og meiri vinnu foreldra frá heimili kemur hún meira og meira í ljós. Það 

skella á börnunum auknar kröfur og ADHD börnin geta ekki staðið undir þeim og skera sig því 

meira úr hópnum. Margir hafa rannsakað þessi börn og mikil vitneskja er til um ADHD  og 

hvernig heppilegast er að hjálpa viðkomandi börnum.  

    Fleiri drengir en stúlkur greinast með ADHD, 9 af hundraði en  stúlkur 2,8 af hundraði. 

Þessir einstaklingar munu glíma við margvíslega örðugleika eins og 19-26% af hundraði við 

námsörðugleika og 50 % þeirra við léleg félagsleg samskipti.  Rúmlega helmingur þeirra þarf 

að  glíma við slakar fínhreyfingar, 45%  eiga í hegðunarerfiðleikum (flestir ofvirkir) og 10-30 % 

munu kljást við áráttu- og þráhyggjuröskun(Dornbush o.fl., 2002). Stúlkur fá oft átröskun og 

útlitsþráhyggju og bæði kynin leiðast oft út í óreglu, fíkniefni og alls  konar vandamál ef ekki 

koma til snemmtækar íhlutanir og mikið uppeldislegt aðhald. Sjálfsstjórn þeirra er svo ábata-

vant að þau afvegaleiðast og finnst sem engum þyki vænt um þau ef rammarnir sem búnir eru  

til, eru ekki nægilega sterkir til að halda utan um þau, hvernig sem þau ýta á þá. 

2.2 Ofvirkni 

Ofvirknin lýsir sér sem mikil hreyfivirkni eins og að hlaupa, klifra þar sem það á ekki við, geta 

ekki setið kyrr, vera stöðugt á iði, smella fingrum eða blýanti ótt og títt og fæturnir er á 

fleygiferð. Nemandinn getur líka verið ofur  viðkvæmur fyrir sjónrænu áreiti, snertingu og 

bragði. Hann talar óhóflega mikið og getur ekki verið hljóður við vinnu sína, sýnir óvænt 

skapbrigði og getur reiðst snögglega. Hann þolir illa mótlæti og vonbrigði, rýkur úr einu verk-

efni í annað án þess að ljúka því fyrra og kastar frá sér hlutum og er hirðulaus um eigur sínar 

og annarra(Dornbush o.fl., 2002). 

Það reynir mikið á alla að hafa ofvirkan einstakling í umhverfinu, hann virkar eins og 

orkusuga og er mjög truflandi. Hann  veldur, upplausn í kringum sig og hefur áhrif á önnur 

börn með hegðun sinni. Mikið reynir á að kennarinn haldi stjórn og geti stýrt einstaklingnum 

til betri hegðunar á rólegan hátt. Ofvirki nemandinn er fíkinn í athygli og ef hann fær ekki já-

kvæða athygli þá vill hann neikvæða. Hann þarf að geta hreyft sig í skólastofunni án þess að 

það trufli aðra. 

     Ofvirknin veldur því að barninu líður líkamlega illa þegar því leiðist eða það þarf að sitja 

kyrrt of lengi. Barkley telur að ofvirknin stafi af skorti á dópamíni í framheila en það sé ekki 

eina orsökin. Ofvirknin innhverfist iðulega hjá drengjum á unglingsskeiði en ekki stúlkum 

(Barkley,R.A, 2000). 

 

2.3 Hvatvísi 

Nemandi með ADHD á erfitt með að bíða eftir að röðin komi að honum í leik eða hópavinnu, hann 

byrjar að vinna áður en fyrirmæli liggja fyrir, er hroðvirkur og flýtir sér um of. Talar óhóflega við allar 

aðstæður hvort sem það  á  við eða ekki og truflar aðra nemendur og kennara.  Hann á það til að 

hrifsa hluti af öðrum nemendum og slá eða sparka í þá án þess að ætla að meiða nokkurn. Hann 

grípur fram í og ryðst inn í samræður eða leiki annarra og skiptir sér af öllu í kringum sig. Hrópar svar 

áður en spurningu er lokið og svarar fyrir aðra. Nemandinn á erfitt með að sjá samhengi milli orsaka 

og  afleiðinga gjörða sinna. Hann tekur óþarfa áhættu og á erfitt með að meta hana og vill fá óskir 

sínar uppfylltar á stundinni. 

 

2.4  ADHD án ovirkni 

Einkenni athyglisbrests án ofvirkni koma oft seinna inn til greininga og þeir einstaklingar sýna 

oft merki um kvíða, þunglyndi og lítið sjálfsálit. (Dornbush o.fl., 2002). Rannsóknir hafa sýnt 

að það dregur úr einkennum ofvirkni hjá drengjum en ekki stúlkum en athyglisbresturinn er 

viðvarandi (Elín Ágústa Ingþórsdóttir, 2007) (Barkley R.A., 1998).  

Rólegu börnin sem virðast alltaf vera úti á þekju, dreymandi, hverfa inn í sig og heyra ekki 

þegar  talað er til þeirra. Það eru þau sem koma seinna inn til greiningar og þurfa oft meiri 

stuðning vegna þess að þau eru farin að dragast aftur úr. Þau skrifa þrjú orð á meðan önnur 

skrifa heila síðu og þau gleyma sér oft í dagdraumum. Þau eru svo ljúf og yndisleg, hvers 

manns hugljúfi kurteis og blíð en svolítið barnaleg. En það kemur með aldrinum. Þetta er al-

gengt viðhorf til þeirra og það er nauðsynlegt að vera á varðbergi gagnvart þessum tilteknu 

börnum en það er langt í frá að öll rólegu börnin séu greind með ADHD. 

 

2.5  Fylgiraskanir  

Tilfinningaraskanir eins og þunglyndi, kipparöskun og frestunarárátta mælast hjá hluta af ein-

staklingum með ADHD (Gísli Baldursson , Ólafur Ó. Guðmundsson og Páll Magnússon, 2000). 

     Börn sem greinast með ADHD eru að líkum með 1 -2 fylgiraskanir og meðferð getur því 

orðið flókin. Þessum fylgja oft miklir hegðunarörðugleikar sem geta verið samspil umhverfis 

og röskunar. Félagsþroski þeirra er skertur vegna einbeitingarskorts og ofvirkni, þau tala 

óhóflega og  láta margs konar vitleysu út úr sér og verða fyrir vikið óvinsæl af samnemendum 

sem verða þreyttir á þessum hávaða og stöðuga áreiti frá þeim. Þau eru alltaf síðust út, hvort 

sem það er úr fataklefanum, sundi, leikfimi eða skólastofu Sjálfsmyndin er slök vegna 

stöðugra árekstra þeirra við umhverfið. 

 

 

2.6  Kvíðaröskun 

Kvíði og þunglyndi greinist hjá um helmingi ADHD einstaklinga. Það er oft afleiðing  mikillar 

streitu hjá þeim, hræðslu um að mistakast, lélegs sjálfsmats og félagslegrar einangrunar. Oft 

byrjar slíkt um kynþroskaaldurinn eða aðeins fyrr. Þá vilja þau helst liggja uppi í rúmi, horfa á 

sjónvarp eða hanga í tölvuleikjum. Þessi börn eiga það á hættu að ánetjast tölvum og seinna 

fíkniefnum ef ekki er gripið inn í með sterkri íhlutun. 

2.7  Mótstöðuþrjóskuröskun 

Mótstöðuþrjóskuröskun er fylgiröskun bæði hjá þeim sem eru með ofvirkni og án ofvirkni. 

ADHD börn sem eru mjög  sjálfhverf lenda í átökum við aðra nemendur, kennara, foreldra og 

sækjast í og festast í neikvæðri athygli. Mótstöðuþrjóskuröskunin mælist hærri hjá drengjum 

en stúlkum. Hvernig framkomu er háttað við þessi börn getur skipt sköpum og ef hart er látið 

mæta hörðu þá eykur það líkurnar á því að röskunin festist  í sessi og móti einstrengingslega  

einstaklinga sem alltaf vita best eða valti yfir aðra. 

 

2.8  Námsörðugleikar     

Námsörðugleikar eru umtalsvert meiri hjá ADHD nemendum en hjá öðrum nemendum með 

námsörðugleika, eða um 25 % miðað við 4 – 5 % hjá öðrum. Námsörðugleikarnir felast 

einkum í lestrar- og stafsetningarerfiðleikum, skertu skammtímaminni og minni einbeitingu.   

Niðurstöður rannsókna benda til að einbeitingaskortur, skortur á úthaldi og eljusemi og nám-

sörðugleikar (hvort sem þeir eru til staðar eða ekki) hafi neikvæð áhrif á frammistöðu þrátt 

fyrir eðlilega greind þeirra. Rannsóknir hafa einnig sýnt að ADHD getur haft í för með sér 

miklar hömlur á sviði menntunar, hegðunar og félagslegra samskipta. 

ADHD nemendur eiga erfitt með að taka mótlæti. Þeim finnst erfitt að skilja sumar náms-

greinar sem krefjast úthalds og einbeitingar þrátt fyrir góða greind. Þær námsgreinar sem 

krefjast endurtekningar og þjálfunar geta þau ekki agað sig til að sinna og dragast því aftur úr 

og verða undir í náminu. Þau verða fyrir gagnrýni frá umhverfinu sem eykur á vonbrigði 

þeirra og sjálfsmynd þeirra verður brothættari (Elín Ágústa Ingþórsdóttir, 2007). 

      Það er því til mikils að vinna að skólaganga þeirra byrji á jákvæðan hátt og þau upplifi að 

þau séu hluti af hópnum og falli vel inn í námsumhverfið. 

Góður, þolinmóður og úrræðagóður kennari getur haft mjög mikið um gengi ADHD nemanda 

að segja. Það er ekki bara kennslan heldur líka bekkjarbragurinn sem hefur mikil áhrif á þau 

sem eru svo viðkvæm fyrir mótbyr og gagnrýni. Jákvæð gagnrýni, hlý og traust samskipti eru 

lykilatriði fyrir ADHD börn til að þau geti byggt upp góða sjálfsmynd og það eykur  líkur á 

góðri hegðun þeirra. 

2.9  Jákvæðir eiginleikar                                                                                                                        

 

Það er vert að minnast á að ADHD börnin hafa líka marga góða eiginleika. Þau eru oft úr-

ræðagóð og með frjóa skapandi hugsun. Mörg eru líka mjög sjarmerandi og fljóta oft langt á 

því og sum þeirra hafa glimrandi kímnigáfu. Það er nauðsynlegt að hlúa að og næra jákvæða 

eiginleika þeirra og styrkja sjálfsmyndina.  

     Þá er mikilvægt að þau læri á sínar sterku hliðar sem geta komið þeim til góða í námi og 

starfi og kenna þeim að setja sér markmið í lífinu. Þarflegt er að eiga sér góðar fyrirmyndir í 

lífinu svo þau finni sig ekki  ein í heiminum með sín vandamál. Hér má til að mynda benda á 

Jón Gnarr skemmtikraft og fyrrverandi borgarstjóra, Dorrit forsetafrú og fleiri sem góðar 

fyrirmyndir. Það eru margir listamenn með ADHD sem sýnir að skapandi starf hentar þessum 

börnum vel og getur hjálpað þeim í námi. 

     Þau eru líka flest miklir dýravinir og gott fyrir þau sem hafa slaka félagshæfni að eiga gælu-

dýr til að annast og gefur þeim tækifæri á að eignast vin og hjálpar þeim að þjálfa með sér 

félagshæfni. Það að annast dýr getur kennt þeim að taka tillit til annarra og hugsa fyrir 

þörfum þeirra. ADHD börnin hafa mjög sterka réttlætiskennd þótt hún sé í byrjun mjög svart-

hvít en með auknum þroska og þjálfun getur hún komið þeim til góða. 

 

2.10  Meðferð 

Það hefur sýnt sig að blönduð meðferð lyfja- og atferlismótunar hefur reynst flestum börnum 

best. Það er löng og góð reynsla af notkun örvandi lyfja sem draga úr hvatvísi og eirðarleysi 

og auðvelda ADHD nemandanum að einbeita sér betur og velja betri samskiptaleiðir. Þau 

lækna þó ekki lesblindu eða aðra erfiðleika í námi en hjálpa engu að síður með sértækum að-

gerðum s.s. hljóðbókum, listsköpun og fleira. En snemmtæk íhlutun með fjölbreyttum að-

ferðum til að styrkja einstaklinginn skiptir miklu máli fyrir hann.  

Margar rannsóknir bæði erlendar og innlendar benda til að blönduð meðferð dugi best þ.e. 

atferlisþjálfun og lyf, (Barkley,R.A, 2000) (Gísli Baldursson , Ólafur Ó. Guðmundsson og Páll 

Magnússon, 2000, 6.tbl. ,86.árgangur).  Lyfin virka best með góðum uppeldisaðferðum 

foreldra og kennara sem vinna með barninu og því er mikilvægt að allir fagaðilar fái sem 

besta fræðslu um hvernig best skuli staðið að verki. Ef barninu líður betur græða allir: skóla-

félagar, kennarar, systkini og foreldrar (Dornbush, Pruitt 2002). 

Sumir foreldrar hafa haft áhyggjur af því að börn þeirra ánetjist fíkniefnum í tengslum við 

lyfjagjöf eða að hún hafi einhver langtímaáhrif. Þessi lyf hafa verið notuð síðustu 50-60 árin 

og sýnt að þau hjálpa einstaklingum til að læra og bæta hegðun sína og þeir lenda síður í ór-

eglu en þeir ADHD einstaklingar sem fá engin lyf (Barkley,R.A, 2000).  

     Best er þegar umhverfi, góðar uppeldisaðferðir og lyfjagjöf spila saman. Atferlismeðferð 

stýrist af skýrum og einföldum römmum til að styðja við rétta hegðun og kenna ein-

staklingnum að stjórna hegðun sinni. 

Umbunarkerfi felur í sér fyrirfram ákveðna framkvæmd umbunar. Einstaklingur vinnur sér 

inn ákveðin stig fyrir góða hegðun eða vinnu t .d. skilar 5 verkefnum í viku og fær verðlaun A 

eða skilar 4 verkefnum og fær verðlaun B en ef þau eru færri fær hann ekkert. Það er mikil-

vægt að standa rétt að  umbunarkerfinu til þess að það skili það árangri. 

 

2.11  Tómstundir 

Það ættu allir að eiga sér áhugamál en fyrir ADHD einstakling þá hefur slíkt mikla þýðingu 

fyrir félags- og tilfinningaþroska hans. Áhersla á tómstundanám mætti vera meiri í skólastarfi 

hérlendis og frítt aðgengi þar að eða sanngjarnt gjald svo allir eigi kost á að stunda það. 

Tónlistar-, myndlistar- og leiklistarnám eru því miður dýrir kostir fyrir marga . En það eru líka 

til aðrir kostir s.s. skólakórinn, skólahljómsveitin, skátastarfið eða íþróttir. Það eru margir 

kostir og valmöguleikar í íþróttaiðkun, bæði í hóp- og einstaklingsgreinum. 

Þrátt fyrir að vera í einstaklingsíþrótt  þá felur það samt í sér að vera inni í hópnum (fé-

laginu). Tómstundir skila sér í jákvæðum mannlegum samskiptum og styrkir félagslega hæfni  

barna. Það eykur sjálfstraust og ábyrgðartilfinningu að vinna að áhugamálum sínum og vera 

einn af hópnum.  

2.12  Fordómar samfélagsins 

 Rannsóknir sýna að það er mjög ólíklegt að ADHD eigi sér rætur í uppeldi eða félagslegum 

aðstæðum. Engin lækning finnst við ADHD en mörgum er hægt að hjálpa með atferlis-með-

ferð og lyfjagöf og virðist sem þetta tvennt virki best saman (Barkley,R.A, 2000). 

     Það eru margir sem segja að þetta séu illa upp alin börn og ættu að vera sér í skóla til að 

þau eyðileggi ekki fyrir hinum börnunum. Það er talað um að foreldrar séu að dópa börnin ef 

þau eru á lyfjum og fjölmiðlar fjalla um lyfin og misnotkun á þeim eins og þau hjálpi ekki 

neinum. Þetta hefur afleiðingar fyrir sum börn og þau  vilja ekki taka lyfin sín í kjölfar svona 

umræðu. Umræðan  í samfélaginu einkennist oft af fáfræði og fordómum og blaðamenn 

ættu að hugsa áður en þeir færa allt í æsifréttastíl.  

Foreldrar ADHD barna mæta miklum fordómum í samfélaginu og taka það inn á sig. Þau eru 

kannski sjálf með brotna sjálfsmynd vegna eigin upplifunar á ADHD en hafa aldrei verið 

greind sjálf. 

     Úti í samfélaginu er líka talað um ofneyslu á sykri og e-efnum í mat sem geri börnin svona 

ör og að bólusetningarsprautur geti valdið ADHD með einhverfu. Það væri þarflegt að kynna 

þessa röskun  betur í samfélaginu til að minnka fordóma. Það hefur líka verið sýnt fram á í 

mörgum rannsóknum að bragðefni, gervilitir eða blýmengun hafa ekki nein áhrif á eða 

orsaka ADHD (Elín Ágústa Ingþórsdóttir, 2007). 

3.  Á mótum leik- og grunnskóla 

Grunnskólinn ætti að líta til kennsluhátta leikskólans og byggja á grunni hans.  Sú hæfni sem 

nemendur öðlast þar er sá grunnur sem námið í grunnskólanum byggist á. Kennarar beggja 

skólastiga verða að kynna sér nám og starfshætti hvors annars og vinna vel með foreldrum til 

að tryggja gott upplýsingaflæði  á milli skólastiganna barninu til góðs  (Aðalnámskrá grunn-

skóla 2011 : almennur hluti, 2012). 

    Sumt er líkt með þessum skólastigum en annað ólíkt. Leikskólinn hefur meiri samfellu yfir 

daginn en grunnskólinn er með ýmsar sérgreinar út um allan  skólann og síðan fara 

nemendur í dægradvöl eftir námið. 

    Á leikskólanum er sama starfsfólkið mestallan daginn  og mikið utanumhald um börnin. Í 

grunnskólanum er þetta hins vegar opnara og börnin þar þurfa að axla meiri ábyrgð.  

     Í leikskólanum er markviss málörvun og bernskulæsi höfð að leiðarljósi ásamt  því að 

kenna barninu að verða sjálfbjarga á sem bestan hátt. Í grunnskólanum er lestrar-, skriftar- 

og reikniþjálfun markvisst nám á hverjum degi. 

     Á báðum skólastigum eru reglur um samskipti, hegðun og umgengni skýrar og ætlast er til 

þess að nemendur fari eftir þeim. Því er mikilvægt að ADHD börnin fái góða félagsþjálfun 

strax í leikskóla.  

    Það er mun líklegra að börn með ADHD muni eiga í námsörðugleikum heldur en önnur 

börn eða allt að 25% líkur sem er mun hærra hlutfall en hjá öðrum með námsörðugleika. 

ADHD getur haft í för með sér mikla hömlun í félagslegum samskiptum, hegðun og nám-

serfiðleikum. 

     Það hefur sýnt sig að börn með ADHD hafa oft slaka sjálfsmynd vegna þeirra neikvæðu 

athygli sem þau fá frá umhverfinu vegna hvatvísi sinnar og ofur fjörlyndis síns sem leiðir þau 

oft í vanda. Þessir einstaklingar eru flestir í eðli sínu glaðlyndir, ófeimnir, húmoristar, 

skapandi og útsjónarsamir, sérstaklega þegar þeir eru í öruggu umhverfi.  

Samstarf leik- og grunnskóla er mjög mismunandi eftir skólum, hverfum og bæjarfélögum. 

Úti á landi er oft mikið samstarf enda mun auðveldara þegar það er bara á milli tveggja eða 

þriggja skóla. Á höfuðborgarsvæðinu eru flestir skólar með heimsókn einu sinni til tvisvar, frá 

leikskóla til grunnskóla en aðrir hafa komið sér upp betri leiðum. Það væri best ef mótuð 

væri ákveðin stefna af samstarfsaðilum sem hægt væri að ganga að á hverju ári. Samstarfið 

hefur aðallega miðast við að leikskólabarnið komi í heimsókn í grunnskólann á vori og svo 

með foreldri í vorskóla. 

 

3.1  Leikskólinn 

    Leikskólinn er fyrsta skólastigið (en er ekki skylda) og er fyrir öll börn frá eins og hálfs árs til 

sex ára en nokkrir taka þó yngri börn inn. Þeir eru mismunandi að stærð og misjafnt  er 

hversu mörg börn eru  saman á deild. Reiknað er barnsígildi eftir aldri barnanna og hve mörg 

eru á hvern starfsmann og á fjölda fermetra húsnæðisins.   

     Leikskólarnir starfa samkvæmt námskrá frá menntamálaráðuneyti og útbúa síðan nám-

skrá með sérstöðu hvers skóla og má þar nefna  heilsuskóla, áherslu á tónlist, Emillio Reggi 

stefnu, leik, listir og lífsleikni, vináttu, dyggðir og margt fleira. Skólinn verður að uppfylla 

námskrá frá ráðuneytinu og fella sérstöðu sína inn í hana. 

     Leikurinn er hafður í öndvegi og síðan er formlegt starf, samverustundir, söngstund, 

þema, leikfimi, og útivera. Allar stundir byggja á einhverju formi af leik. Lífsleikni er allt um 

vefjandi í starfinu til að ýta undir sjálfstæði og sjálfsmynd barnsins. Megináhersla í námi og 

starfi  leikskólabarna er á leik, umönnun, samskipti og lífsleikni auk málræktar, hreyfingar, 

mynd-sköpunar, tónlistar, náttúru, umhverfi og menningu (Aðalnámskrá leikskólans, 2011 : 

almennur hluti 2012). 

      Leikskólinn hefur breyst mikið síðan hann var stofnaður og  hefur þróast frá því að vera 

barnagæsla fyrir einstæða foreldra og námsmenn yfir í að vera fyrsta skólastig barnsins. Leik-

skólarnir eru eins fjölbreyttir og mismunandi eins og þeir eru margir, sumir skólar hafa haft 

tilhneigingu til að aðlaga 5 ára börnin að grunnskólanum en það  mætti vera á hinn veginn.   

     Nýlegar bandarískar rannsóknir sýna að 5 ára börn úr námsmiðuðum skólum sýna góða 

þekkingu á stöfum en það hafi ekki áhrif til langframa á námið. Hins vegar eru þau oftar 

óörugg, með lélegra sjálfsmat og háðari fullorðnum en þau sem komu úr leikskólum með 

barnhverfri hugmyndafræði (Jóhanna Einarsdóttir, 2002). 

    Það skiptir miklu máli hvernig formleg kennsla er lögð inn hjá börnunum og hvernig áhugi 

þeirra á efninu er vakinn. Börn læra best í gegnum leikinn, bæði í formlegri og óformlegri 

kennslu. Á flestum leikskólum er unnið metnaðarfullt starf við undirbúning læsis og 

málörvunar. Það vantar þó mikið  á að leikskólarnir séu nægilega vel mannaðir af fagfólki 

eins og lög kveða á um. Aðeins um 40% starfsfólks er með leikskólakennaramenntun og 

leyfisbréf frá mennta- og menningarmálaráðuneytinu og sumir hafa aðra háskólamenntun en 

flestir eru ófagmenntaðir. 

    Leikskólinn hefur leikskólasérkennara sem vinnur að einstaklingsmati og heldur utan um 

teymisvinnu í samráði við deildarstjóra og stuðningsaðila barnsins. Þegar kemur að menntun 

barna skiptir skilningur á því sem liggur að baki aðferðanna miklu máli. Hvað  viðkemur 

börnum með sérþarfir þá skiptir menntun og skilningur kennara sköpum varðandi námsleiðir 

og annarra þarfa þeirra. 

 

3.2   Grunnskólinn 

Grunnskólinn er fyrir öll börn án aðgreiningar frá sex til sextán ára aldurs og eru börnin skóla-

skyld. Skólinn skiptist í yngsta-, mið- og unglingastig. Yngsta stigið er fyrir fyrsta til fjórða 

bekk. 

     Samkvæmt íslenskum lögum um menntun þá eiga öll börn rétt til náms, íslensk, erlend og 

fötluð og sama hver  trú þeirra eða kynhneigð er. Grunnþættir námstefnu leik-, grunn- og 

framhaldsskólanna eru: læsi, sjálfbærni, heilbrigði og velferð, lýðræði og mannréttindi, jafn-

rétti og sköpun. Þessi hugtök eiga  að endurspeglast í starfsháttum skóla, samskiptum innan 

hans og skólabrag (Aðalnámskrá grunnskóla 2011 : almennur hluti, 2012). 

    Árin sem barnið er í grunnskólanum eru mikilvæg, þau móta barnið og búa til nýjan þjóð-

félagsþegn (Aðalnámskrá grunnskóla 2011 : almennur hluti, 2012). Samkvæmt grunnskóla-

lögum á skólinn að vera staður þar sem öllum getur liðið vel, fundið til öryggis, fengið tæki-

færi til að þroska og nýta hæfileika sína á sínum forsendum.  

     Kennarar eiga að kynnast nemendum sínum, finna bæði styrkleika og veikleika þeirra og 

styðja þá í náminu í samstarfi við foreldra. Góð kennsla felst í aðlögun að þörfum hvers ein-

staks nemanda.  

    Meirihluti kennara í grunnskólum hefur lokið kennaramenntun og eru með leyfisbréf frá 

mennta- og menningarmálaráðuneytinu. Stuðningsaðilar inni í bekk eru oftar en ekki með 

litla menntun og það væri gott að setja þá stefnu að þeir skuli hafa stúdentspróf eða ein-

hverja menntun í uppeldisfræðum. Það er til mikils að vinna að stuðningsmaðurinn fái góða 

fræðslu um mikilvægi aðferðarfræðinnar við börn með raskanir, það auðveldar kennaranum 

að vinna sitt starf og léttir bekkjarbraginn. 

Í grunnskólanum er sérkennsluúrræði fyrir erfiða nemendur, en þeir eiga þó ekki að vera þar 

í langan tíma heldur á að vinna að lausnum svo þeir geti unnið með sínum bekkjarfélögum. 

Sérkennarar sjá um að finna leiðir til þess í samstarfi við bekkjarkennara. 

    Náms- og starfsráðgjöf er lögbundin hluti af sérfræðihjálp í grunnskólanum, bæði fyrir 

nemendur og kennara  (Aðalnámskrá grunnskóla 2011 : almennur hluti,2012) 

 

3.3  Markviss málörvun 

    Leikskólinn kennir allt námsefni í gegnum leikinn en er ekki með beina lestrarkennslu. Það 

þýðir ekki að börnin fái engan undirbúning fyrir lestur, heldur að þau þroski hæfni sína í 

gegnum leikinn á sínum persónulega hraða og áhuga. Forsenda náms hjá svona ungum 

börnum er að vekja hjá þeim áhuga og forvitni sem leiðir þau að lausninni. 

    Málörvun er veigamikill hluti af lestrarnáminu og stór hluti af leikskólastarfinu. Það skiptir 

máli að byrja snemma á málörvun og byrjar hún strax í frumbernsku heima hjá foreldrum og 

það er mikilvægt að þau byrji snemma að lesa fyrir börnin sín. Í íslenskri langtímarannsókn 

um tengsl hljóm- og lestrarfærni og ýmissa félagslegra þátta, kemur fram að sterk tengsl eru 

á milli lestrarfærni barna síðar og þess að foreldrar byrji að lesa fyrir börnin strax á fyrsta ári 

(Amalía Björnsdóttir, 2003). 

    Þegar börn byrja í leikskólanum er málörvunin alls staðar í umhverfinu. Með  lestri bóka, 

söng og spjalli er málið notað til að hafa orð á öllu í kringum þau. Þegar þau borða er talað 

um matinn og hvað þau voru að gera úti, í fataklefanum er talað fötin þeirra  og í þema-

stundum er fræðsla um líkamann, fjölskylduna, vináttuna og nærumhverfi á þeirra for-

sendum. Eftir því sem þau eldast og þroskast þá bætist við námið  og það verður formlegra 

(en samt í gegnum leikinn) og markvissara og fleiri þættir eru  teknir þar  inn. 

    Miklu skiptir að hafa ritmálið sýnilegt og stafrófið hangandi uppi á vegg og láta börnin hafa 

nöfnin sín skrifuð á blað sem þau geta síðan hermt eftir. 

    ADHD barnið á erfitt með að taka þátt í stórum hópum, svo betra er að skipta barna-

hópnum upp í smærri einingar. Þau truflast af minnsta tilefni frá umhverfinu, svo að minni 

hópar henta betur til þess að ná til þeirra.  

    Á leikskólanum er mikið um endurtekningar á sama efni og leik og upplifa börnin meiri 

gleði eftir sem þau ná betri tökum á viðfangsefninu. ADHD börn þurfa endurtekningu og 

markvissa þjálfun í málörvuninni.  

    Í meistararitgerð Helgu Sigurðardóttur er vitnað í Sólveigu Jónsdóttur talmeinafræðing 

(Helga, 2014). Hún vill beina sjónum að málþroskaröskun hjá þessum börnum þar sem þau 

misskilja oftar en ekki það sem  sagt er við þau.  Hún vitnar í Barkley og fleiri sem segja að 

ADHD nemendur þurfi að treysta á sjónrænt skipulag (Helga Sigurðardóttir, 2014). Það ætti 

kannski að vera hluti af greiningarferlinu að senda þau í málþroskaskimun hjá tal-

meinafræðingi þegar þau fá ADHD greiningu. 

,,Rannsóknir hafa sýnt að með viðeigandi örvun á leikskólaaldri er hægt að vinna með 

nauðsynlega undirbúningsfærni og gera börnin betur í stakk búin til að takast á við lestrar-

nám”(Amalía Björnsdóttir, Jóhanna T. Einarsdóttir og Ingibjörg Símonardóttir, 2013) 

    Grunnur læsis er lagður á leikskólanum svo mikilvægt er að vanda til málörvunarinnar. 

Börnin læra að klappa samstöfur, ríma, um margræðni orða, andstæður og samsett orð. Þau 

klappa nöfnin sín, nöfn á ávöxtum og grænmeti eða hvað sem þeim dettur í hug. Og þau  

læra oft fleira í leiðinni t.d. hvað  ávöxtur og grænmeti er , löng orð og stutt og einnig að telja 

atkvæði í orðum. Börnin hafa mjög gaman af að kryfja samsett orð,  taka þau í sundur og 

setja saman aftur og stundum búa þau  til ný orð, leita eftir rímorðum og bulluríma. 

    Lestur bóka og aðgengi að bókum er forsenda lestrarnáms. Það er mikilvægt að lesa á 

lifandi hátt fyrir börnin og gera þau að þátttakendum í sögunni með að spyrja þau út í efnið, 

bæði um hvað er að gerast, hvað gæti gerst eða um álit á gerð eða efni sögunnar. 

    Leikskólinn styðst við margs  konar efni í markvissri málörvun s.s. Ljáðu mér eyra, Lubbi og 

málbeinið og ýmsa tölvuleiki. Það er líka gott að örva nemendur til að búa til bækur og lesa 

fyrir hin börnin. Þær  bækur eru yfirleitt myndabækur með einstaka stöfum og barnið segir 

frá myndunum.  

    Söngur er mjög góð, málörvun og  mikið er sungið á leikskólum, flestir hafa að minnsta 



23 

kosti eina söngstund á dag. Þar er sungið, farið með þulur og spilað á hljóðfæri. Í söngstund 

er hægt að bjóða nemendum að syngja fyrir aðra og bjóða vini að syngja með sér.  

   Margar bandarískar rannsóknir benda til þess að snemmtæk íhlutun skili árangri en þó ber 

höfundum ekki saman um hvaða aðferð virkar best . Amalía vitnar í Camilli, Vargas, Ryan og 

Barlett, 2010 (Amalía Björnsdóttir o.fl., 2013). Þannig að mikilvægt er að notast við fjöl-

breyttar aðferðir sem reyna á sem flest skynfæri barnsins og nýta sér það hvað þau hafa 

gaman af endurtekningum, sem festir hlutina í minni þeirra.  

    Öll 5 ára börn eru skimuð með Hljóm-2 og útkoman gefur í skyn hvort líklegt sé að börnin  

muni eiga í lestrarörðugleikum á skólaaldri. Niðurstöður íslenskrar langtímarannsóknar sýna 

að tengsl eru á milli árangurs í Hljóm- 2 og lestrar í fyrstu bekkjum  grunnskólans. Þau börn 

sem komu illa út úr Hljóm- 2 gekk síður að læra að lesa sem sýnir að Hljóm- 2 getur haft for-

spárgildi um lestrarfærni síðar á ævinni (Amalía Björnsdóttir, 2003). Þessi athugun hefur 

orðið til þess að leikskólar hafa tekið upp markvissa málörvun samhliða daglegu starfi og 

vinna að bernskulæsi. 

 

3.4  Lestrarþjálfun 

Þegar leikskólabörnin fara yfir í grunnskólann þá fylgja upplýsingar um stöðu þeirra og niður-

stöður úr Hljóm- 2. Þessar upplýsingar eiga að nýtast þeim kennurum sem lesa þær en 

rannsóknir sýna að mikill misbrestur sé þar á (Halldóra Haraldsdóttir, 2012). 

    Til að skapa samfellu í námi barna er nauðsynlegt að kennarar beggja skólastiga hafi innsýn 

í uppeldis- og kennslufræðilegar hugmyndir hvors annars (Halldóra Haraldsdóttir, 2012). 

Grunnskólinn á að líta til aðferða leikskólans og byggja á reynslu barnsins segir í námskrá 

grunnskólans (Aðalnámskrá grunnskóla 2011 : almennur hluti, 2012). 

    Góð lestrarfærni er lykill að árangursríku námi í framtíðinni og því ætti það að vera megin-

áhersla skólanna að styrkja sem best þessa grunnfærni nemenda og ekki aðeins í byrjun 

heldur í gegnum allan grunnskólann  (Rósa Eggertsdóttir, 2014). 

    Mikilvægt er fyrir ADHD börnin að kennarinn hafi fengið og nýtt sér upplýsingarnar um þau 

og undirbúið komu þeirra í bekkinn. Að búið sé að ákveða hvar þau eiga að sitja, til að 

mynda, vera  í augnsambandi við kennara  eða þar sem best hentar (Dornbush o.fl., 2002).  

Það hentar ekki ADHD nemanda að vera í opnu rými eða vera þar sem umgangur er mikill , 

hann truflast svo auðveldlega við minnsta áreiti.  

     Sumir ADHD einstaklingar þurfa meiri hreyfingu en aðrir og er gott að bregðast við því á 

þann hátt að barnið geti staðið upp eða haft tvo vinnustaði í stofunni. Annar staðurinn gæti 

verið fyrir hin börnin líka, eins  konar umbun og  það verður að vera jákvætt yfirbragð á 

honum. 

    Börnin eru mismunandi á veg komin í lestrarkunnáttu sinni þegar komið er í fyrsta bekk. 

Flest þekkja þau alla stafina og geta skrifað nafnið sitt, önnur geta lesið eða hljóðað sig í 

gegnum orð en örfá hafa engan áhuga og kunna lítið.  

ADHD börnin eru eins og önnur börn mismunandi á veg komin. Þarna er þó hætta á að þau 

dragist aftur úr vegna breyttra aðstæðna, ein kennslustofa, einn kennari og mörg börn í hóp. 

Áreitið eykst, rammarnir víkka og utanumhaldið minnkar. 

   ADHD er skilgreind sem röskun en ekki fötlun og kennarinn á ekki kost á stuðningi inni í 

bekk nema barnið glími við verulega erfiða hegðun. Ef ADHD barnið er með erfiða hegðun, 

aðlagast illa og sýnir ekki áhuga á náminu, er nauðsynlegt að leita strax eftir hjálp  t.d. hjá 

sérkennara. Snemmtæk inngrip geta breytt svo miklu fyrir barnið og bekkinn í heild, til að 

mynda að fá stuðning inni í bekknum meðan á aðlögun stendur. 

    Í fræðilegri rannsókn Barkley segir að ADHD geti haft í för með sér verulega hömlun á sviði, 

menntunar, hegðunar, félagslegra  samskipta og námsörðugleika s.s. lesturs og stafsetningar. 

Skert einbeiting og vinnsluminni eru þættir sem hafa mikil áhrif á gengi einstaklinga með 

ADHD. 25% fleiri einstaklinga með ADHD eiga við námsörðugleika að etja umfram aðra með 

námsörðugleika þrátt fyrir eðlilega greind þeirra fyrrnefndu. Niðurstöður þessarar 

rannsóknar benda til þess að með margvíslegri aðstoð við ADHD nemendur aðlagist þeir mun 

betur miðað við þá sem fá enga eða litla aðstoð (Barkley,R.A., 1998).  

   Lestrarkennsla hefur breyst mikið síðustu árin og flestir grunnskólarnir hafa tileinkað sér 

byrjendalæsi, sem byggir á fjölbreyttum leiðum og hugmyndafræði sem ýtir undir að 

einstaklingsþörfum sé mætt (Halldóra Haraldsdóttir, 2012). Barnið æfir hljóðvitund sína, um-

skráir bókstaf og hljóð í merkingarbært samhengi sem fleygir fram skilningi þess hvað varðar 

lestur, mál, ritun og eykur þroska þess og þekkingu (Rannveig A. Jóhannsdóttir, 2007). 

   Í skýrslu Rósu Eggertsdóttur er sagt frá umfangsmestu rannsókn um læsi sem Bandaríkja-

menn gerðu og birtu niðurstöður úr árið 2000.  Þar kom fram að engin ein aðferð væri betri 

en önnur. En nemendum farnaðist mun betur ef skólarnir ynnu eftir heildstæðum áætlunum 

þar sem finna mætti samvirkni sem rauðan þráð milli einstakra þátta í kennslu læsis, ritunar 

og samfellu í kennslu milli árganga (Rósa Eggertsdóttir, 2014).  

Byrjendalæsi er samvirk kennsluaðferð þar sem hljóðaaðferðir og málheildarnám er fellt 

saman. Þannig er vinna með tal, hlustun, lestur, og ritun felld í eina heild. Þessi aðferð gerir 

ráð fyrir að hægt sé að kenna börnum með ólíka færni hlið við hlið og lögð er áhersla á hópa-

vinnu um leið og einstaklinsnámi er mætt (Rósa Eggertsdóttir, 2014). Í byrjendalæsi útbúa 

kennarar strax í upphafi fyrsta bekkjar kennsluáætlanir sem ganga út frá gæðatextum 

(sögum, vísum, fræðitexta). Textinn er lesinn fyrir nemendur og efni hans er rætt enda er 

góður orðaforði grunnur að læsi. Lykilorð er síðan valið úr textanum til að ræða og rannsaka. 

Lykilorðið verður síðan stökkpallur að  tæknilegri þáttum eins og stafainnlögn, stafsetningu, 

hljóðvitund, umskráningu, orðmyndun og orðaforða (Rósa Eggertsdóttir,2014 ). 

   Á þessum grundvelli vinna börnin á heildstæðan hátt við sögugerð, ritun, teikningar, leik-

ræna  tjáningu eða á einhvern annan skapandi hátt (Rósa Eggertsdóttir, 2014). Í samantekt 

skýrslunnar koma fram vísbendingar um að þessi aðferði henti börnum sem höfðu náð 

slökum árangri í lestrarnámi en hún kemur samt ekki í veg fyrir lestrarörðugleika (Rósa 

Eggertsdóttir, 2014).  

   Byrjendalæsisaðferðin er notuð með fjölbreyttum aðferðum, sem getur hentað ADHD 

nemendum vel og ýmsir þættir hennar hjálpað þeim að kynnast bekkjarfélögum á jákvæðan  

hátt. Það er gengið út frá því að nemendur vinni í minni hópum eða hjálpist að, vinni, með 

skapandi þætti og merkingarbæra texta. Foreldrar eru hvattir til að lesa heima fyrir börnin 

sín og þá  sérstaklega feður fyrir syni sína til að vera góð lestrarfyrirmynd þeirra. 

3.5  Atferlis- og félagsmótun  

Læsi snýst um málnotkun og merkingu orða í málsamfélagi og er  félagslegt því það er notað í 

samskiptum og allri munnlegri tjáningu. Félagsleg  hæfni er svo tengd því hversu vel þú ert 

fær um að tjá hugmyndir og tilfinningar þínar. 

    Leikskólabörn eru sífellt að æfa félagsfærni sína í samskiptum við leikfélaga sína í hinum 

fjölbreyttustu aðstæðum, allan daginn við leik og störf.  Kennari verður að mynda gott 

persónulegt samband við nemendur sína og sérstaklega ADHD barnið. Hann þarf að vera 

málsvari barnsins sem á erfitt með að orða  tilfinningar sínar.  

    Gott samband milli kennara og barns ýtir undir félagsþroska þess. Kennarinn verður að 

vera meðvitaður um hömlur barnsins og þekkja bæði veikar og sterkar hliðar þess. Kennarinn 

þarf að ýta undir styrkleika ADHD nemandans með orðum og hrósa honum og örva hann á 

jákvæðan hátt, helst oft á dag.                                                                  

    ADHD börn eiga oftar í útistöðum við félaga sína og eiga erfitt með að orða hugmyndir 

sínar, misskilja oftar hvað hinir meina og eiga erfitt með að lesa í aðstæður og tilfinningar 

annarra. Þau ryðjast inn í leiki annarra og skipta sér af öllu í kringum sig ef þau eru ekki 

stoppuð af og þau sjá aldrei neina sök hjá þeim sjálfum.  Þarna kemur umhverfið aftur inn í 

og nauðsynlegt er að hafa leiksvæði afmörkuð og reglur um að það eigi ekki að trufla á 

öðrum svæðum. Einnig er nauðsynlegt  að vera vel vakandi yfir þeim til að geta gripið   inn í 

ef upp koma vandamál og hjálpa þá til að leysa þau án þess að yfirtaka lausnina á vanda-

málinu. Þannig þjálfast þau sjálf í að leysa málin án afskipta og þeirra lausnir eru oft miklu 

skemmtilegri en kennarans.  

    Það þarf að útskýra fyrir þeim hvernig framkoma fólks hefur áhrif á okkur og hve mis-

munandi viðbrögð okkar eru. Barn með ADHD ,,lærir oft ekki að hegða sér í samræmi við 

aldur. Því tekst ekki að stofna til vináttu og rækta hana vegna þess að það á erfitt með að 

koma orðum að eigin hugmyndum og tilfinningum og að skilja hugmyndir og tilfinningar 

annarra og bregðast við þeim (Dornbush o.fl., 2002) . Það eru víða tækifæri til félagsþjálfunar 

s.s. í hlutverkaleik, í samverustundum og útiveru og það þarf að grípa  tækifærin þegar þau 

gefast.  

    Félagsþjálfun þarf líka að fara markvisst fram í samverustundum, ræða þarf um tilfinn-

ingar, skoða myndir af mismunandi tilfinningum eða aðstæðum og láta þau segja frá og leysa 

úr ímynduðum vandamálum. Nota má örsögur t.d. um barnið sem týndi mömmu í búðinni 

eða um vininn grátandi sem týndi vettlingnum sínum og nefna við þau hvað hægt sé að gera í 

þannig aðstæðum.  

     ADHD börn hafa slakar hömlur, ryðjast inn í leiki og samræður annarra, ekkert er þeim 

óviðkomandi og þau virða ekki mörk annarra. Það þarf að kenna þeim markvisst  félagslega 

hegðun bæði í leik og starfi. Kennarinn þarf að vera vakandi og fylgjast með leikjum þeirra og 

geta gripið inn í ef þörf er á. Mikilvægt er að kennarinn ávíti ekki barnið í áheyrn annarra en 

reyni að finna jákvæða leið út úr deilunum. Félagsleg höfnun getur byrjað strax á leikskóla-

aldri eða í fyrsta bekk í grunnskóla og því er mikilvægt að grípa inn í áður en í óefni er komið 

(Ragna Freyja Karlsdóttir, 2001)  

Mikið er til af spilum, bókum og leikjum sem eru góð hjálpartæki í félagslegum samskiptum. Í 

litlum hópum fer fram fjölbreytt kennsla s.s. að spila, skiptast á, læra að bíða og taka eftir 

hvað aðrir eru að gera, búa til sögur með myndum, leika leikrit og vinna með tölvuleiki... 

Kennsla í litlum hópum hentar þeim vel, þau verða fyrir minna áreiti og gott er hafa ólíka, 

félaga með. ADHD börn þurfa  mikið aðhald og reglufestu sem hjálpar þeim að einbeita sér 

að verkefnum (Ragna Freyja Karlsdóttir, 2001). 

     Félagsleg kennsla er samofin öllu dagskipulaginu og  góð lausn er að nota myndir og texta 

á sem flestum stöðum. Myndræn stundaskrá,  í fataklefanum, á salerninu, hvar hlutirnir eiga 

að vera og hver á að sitja hvar í samveru- og matartímum. Hægt er að nota saman myndir og 

texta um hvar dótið á að vera. Börnin læra að taka ábyrgð á athöfnum sínum og geta gengið 

frá eftir sig án mikilla afskipta. Myndræn kerfi hjálpa ADHD barninu að skipuleggja sig og það 

getur sótt upplýsingarnar eins oft og þörf er á . Þau eiga oft í vandræðum með skammtíma-

minnið og það örvar minni þeirra að geta skoðað myndirnar aftur og aftur. 

    Nauðsynlegt er að hrósa ADHD börnum þegar þeim gengur vel og hvetja þau áfram. Það 

þarf að segja þeim hvað, hvernig og af hverju hlutirnir eða verkefnin eru gerð svona og hrósa 

þeim þegar vel tekst til. Hversdagslegir hlutir eins og að klæða sig í útifötin og ganga frá eftir 

sig reynast þeim oft býsna flóknir. Það skiptir máli að hafa vinalegan hljóm í röddinni því þau 

eru mjög viðkvæm fyrir aðfinnslum og fara inn í sig eða í mótþróa, ef þau upplifa að það sé 

verið að skamma þau. 

   Rannsóknir hafa sýnt að neikvæð framkoma uppalanda við ofvirk börn festa í sessi mótþróa 

og ofvirkni hegðun til langframa og þau geta síður uppfyllt óskir uppalanda sinna  

(Barkley R.A, 2000). 

    ADHD börn eru mjög svarthvít í hugsun og eiga erfitt með að sjá sök hjá þeim sjálfum. Því 

er  mikilvægt að hjálpa þeim að skilja umhverfið og lesa í sínar eigin tilfinningar og annarra. 

Þau hafa ríka réttlætiskennd en kannski ekki alltaf yfirsýn yfir atburðarásina.  

   ADHD börn eru oft mjög stjórnsöm við vini sína, vilja ráða framgangi leiksins og gleyma að 

hlusta á aðra. Þeim er oft laus höndin og búin að sleppa allri sjálfstjórn á augabragði. Það 

verður að stoppa þau af og minna á að aðrir hafi eitthvað um málið að segja og að þau eigi 

að hlusta og aldrei að slá eða sparka í fólk. Það þarf líka að minna þau á að orð eru líka 

meiðandi fyrir alla og það á ekki að nota ljót orð um aðra eða skilja einhvern útundan.    

Það er gott að rækta vináttu meðal barnahópsins og kenna þeim um mikilvægi vináttunnar 

og að vera fús til að fyrirgefa mistök annarra. Við erum bestu vinir á þessari deild og pössum 

hvert annað og enginn má vera útundan. 

    Börn almennt hafa mikla aðlögunarhæfni á þessum aldri og vilja til að vera góð hvert við 

annað, þannig að oftast gengur vel að fá börnin með sér í að rækta vináttufræ. Börn eru yfir-

leitt fordómalaus, lifa glöð í núinu og gleypa í sig alla visku sem sett er fyrir þau. 

    ADHD börn verða fyrir mikilli félagslegri höfnun umhverfisins vegna lítillar félagslegrar 

færni sem stafar af röskun þeirra. Þess vegna þróa þau mörg með sér lágt sjálfsmat varðandi 

skólann og eigin félagsfærni (Barkley,R.A, 2000). 

     Leikskólastarfið myndar skýra ramma  yfir daginn, sem er að mestu leyti eins alla daga; 

morgunmatur, ávaxtastund, hádegismatur, hvíld, útivera, kaffitími og leikur. Svona er um-

gjörðin á flestöllum leikskólum og fljótlega myndast innri klukka hjá börnunum vegna 

þessarar festu.  Þessi rammi myndar stöðugleika um barnið og gefur því öryggiskennd. Öll 

börn þurfa stöðugleika og sérstaklega ADHD börnin sem þurfa stöðugt utanumhald. Kennari 

þarf að vera samkvæmur sjálfum sér og framkoma hans þarf að einkennast af festu, já-

kvæðni og virðingu.  

      Það getur tekið á þegar kemur að erfiðum börnum en nauðsynlegt er að hlusta á þau og 

gefa þeim tækifæri til að breyta rétt og skipta ekki skapi. Kennarinn getur boðið barninu að 

velja um að gera svona eða hinsegin og stýrt því þannig til betri hegðunar. Ef barnið á val 

finnst því það ráða sjálft. 

      Við mjög erfiða hegðun eða ef barnið á mjög erfitt með að taka þátt í samverustund eða 

einhverju sem krefst athygli þá er tilvalið að nota tímastilli. Barnið á að taka þátt í tíu mínútur 

og tímamælirinn er stilltur á tíu mínútur. Rautt svæði sést á klukkuhringnum sem minnkar 

smám saman og barnið má fara og skoða bækur eða púsla... Tíminn er síðan  lengdur eftir því 

sem barnið aðlagast og þolinmæði þess eykst. Tímastillinn má nota í  margt t.d. að skiptast á 

í tölvunni og þegar þarf að ganga frá dóti og margt annað.  

     ADHD börn þurfa sjaldnast að fá einstaklingsþjálfun hjá sérkennara á leikskólanum, en 

einstaklingsmat er gert til að halda utan um barnið svo allt starfsfólkið viti hvernig á að 

bregðast við í erfiðum aðstæðum. Mikilvægt er að allir viti um rétt viðbrögð og séu samstíga í 

uppeldi barnsins. 

     Lantímarannsóknir hafa líka sýnt jákvæð áhrif snemmtækrar íhlutunar hjá strákum sem 

sýnt höfðu erfiða og árásargjarna hegðun við 6 ára aldur. Þar kom fram að viðkomandi  luku 

frekar framhaldsskóla og höfðu síður lent utangarðs en þeir sem fengu enga íhlutun ?(Amalía 

Björnsdóttir o.fl., 2013). Þessi íhlutun með kennslu í félagsfærni  og atferlismótun styrkir 

sjálfsmynd ADHD barnsins ef vel tekst til og barnið lærir að þekkja sig og færni sína og virða 

mörk annarra. Góð sjálfsmynd hjálpar því að takast á við ný verkefni í framtíðinni og nýta 

styrkleika sína. Það hjálpar því einnig í náminu og að aðlagast nýjum aðstæðum í grunn-

skólanum.  

 

3.6  Að byggja brú til framtíðar 

Mikilvægt er að upplýsingar úr leikskólanum um ADHD barnið og um þjálfun þess séu til-

tækar til þess að hægt sé að byrja þar sem frá var horfið og þekkja hvaða aðferðir gáfust því 

best. 

   ADHD börn verða fyrir mikilli félagslegri höfnun umhverfisins vegna lítillar félagslegrar 

færni sem stafar af röskun þeirra. Þess vegna þróa mörg þeirra með sér lágt sjálfsmat 

varðandi skólann og eigin félagsfærni (Barkley,R.A, 2000). Náið samstarf við foreldra er 

nauðsynlegt og að stjórnendur séu inn í málunum líka og þeir meðvitaðir um hversu 

nauðsynlegt það er að fá aukastuðning inni í bekk, úti í frímínútum og í vettfangs-

ferðum(Kristinn R. Sigurbjörnsson, 2002). Umsjónarkennarinn ber ábyrgð á því að skapa 

góðan og jákvæðan bekkjarbrag og fá nemendur í lið með sér að setja fáar og skýrar reglur 

sem ramma inn hvernig menning skuli svífa yfir vötnum.  

     Skapandi aðferðir eru góðar fyrir öll börn en ADHD læra best í gegnum það að gera og lýsa 

verkefnum sínum. Vinnugleði þeirra eykst ef aðferðirnar eru fjölbreyttar, verkefnið höfðar 

þeirra og þau geta tengt við eigin reynslu. Tilvalið er að hafa fjölbreytni í efnisnotkun, litum, 

lögun, og reyna á hreyfifærni jafnt og aðra þætti og gefa möguleika á að vinna á tölvu. 

Kennarinn verður að leggja verkefni fyrir og vita að ADHD barnið geti leyst það áður en hann 

gerir ráð fyrir sjálfstæðum vinnubrögðum. ADHD nemandi fer að hegða sér illa ef hann ræður 

ekki við verkefnið og því er nauðsynlegt að stytta það  eða leggja það fyrir í hlutum svo að 

það verði ekki yfirþyrmandi (Kristinn R. Sigurbjörnsson, 2002). Verkefnin sem lögð eru  fyrir 

mega ekki vera of löng eða með of miklum fyrirmælum því slíkt  dregur úr getu og vilja ADHD 

barnsins  að komast á leiðarenda. Það gefst upp fyrirfram og „ég get ekki“ viðhorfið sprettur 

fram um leið. Mikil skriftarvinna ætti að fara fram í tölvu eða þá að hafa hana í litlum 

skömmtum og lengja smám saman ferilinn eftir því hentar barninu.  Best er að hafa verkefnin 

fjölbreytt og að þau reyni á fleiri en eina færni og einnig að barnið geti sjálft lagt eitthvað af 

mörkum í ferlið. 

    Hópavinna þarf að fara fram í litlum hópum eða í paravinnu því ADHD nemandi höndlar 

ekki það áreiti sem fylgja fjölmennum hópum. Mikilvægt er að fylgjast mjög náið með fram-

gangi í hópnum hans til að geta gripið  inn í áður ágreiningur verður mikill vegna þess að 

ADHD nemandi er veikur fyrir í félagslegum samskiptum. Kennari þarf einnig að reyna að fá 

aðra og námssterkari nemendur til að taka ADHD nemandann undir sinn verndarvæng. Það 

virkar ótrúlega oft því það ýtir undir sjálfsmat og þroska hins nemandans að takast á við 

ábyrgð. Það er líka þroskandi fyrir aðra venjulega nemendur að vera í skóla án aðgreiningar 

ef skólinn er tilbúinn að takast á við þá ábyrgð. Það myndar opið, fordómalaust og gagnvirkt 

samfélag fyrir alla aðila þegar allir geta unnið saman.   

     Þá gæti verið gott og róandi fyrir nemendur að spila slökunartónlist í kennslustofunni 

þegar það eru vinnustundir eða þá einhverja aðra tónlist t.d. lög við texta sem þau eru að 

vinna með eða æfa. Hæfilega hátt spiluð tónlist róar oft börnin og hjálpar þeim að einbeita 

sér. Það er líka gott að útbúa slökunarrými í stofunni með þægilegri lampalýsingu og 

skemmtilegum bókum og blöðum.  

    Öll samskipti verða að vera skýr og sögð í stuttum fyrirmælum, t.d. það á bara að nota 

stílabók og blýant, liti og skæri eða bara lestrarbók. Orða þarf alla hluti nákvæmt, setja allt 

ofan í tösku, ganga frá verkefnum í skúffuna og setja pennaveskið í töskuna o.s.frv.. Stundum 

þarf að biðja nemanda um að segja aftur hvað á að gera eða endurtaka og umorða beiðnina. 

ADHD nemendur þurfa stöðuga áminningu um réttar leiðir og að fá svörun við því sem þau 

eru að gera, jákvæða svörun eða hrós. 

 

    Mikilvægt er að para ADHD nemandann við sterka nemendur sem þeir geta litið upp til. 

ADHD nemandinn lærir best með áþreifanlegum gögnum og einhverju sem þau geta lýst. 

Rannsóknir hafa sýnt að þau ná : 

10 % af því sem þau lesa. 

26 % af því sem þau heyra. 

30 % af því sem þau sjá. 

50% af því sem þau sjá og heyra. 

70 % af því sem þau segja. 

90 % af því sem segja og gera þ.e. lýsa í verkum sínum. 

 Sem er góð lýsing af námshæfni þeirra í grein eftir Kristinn í Netlu. (Kristinn R. Sigurbjörns-

son, 2002).  

    Miklu skiptir að kennarar séu jákvæðir og málsvarar ADHD barnsins í skólanum og það 

verður að geta treyst á að kennarinn sé því hliðhollur og það þarf einnig að vita að hann 

ræður. Það er nauðsynlegt að fræða annað starfsfólk skólans s.s. sérgreinakennara, ganga-

verði og starfsfólk í dægradvöl um röskun barnsins og hvernig  best er að koma fram við það. 

 

3.7  Hvatning til betri hegðunar 

 Til að móta atferli þessara barna eru yfirleitt notuð kerfi sem beinast að bættri hegðun 

barnsins t.d. umbunarkerfi. Það er unnið í samvinnu við barnið og foreldra og tilgreint 

hvernig hegðun er ásættanleg við ákveðnar aðstæður, barnið getur síðan unnið sér inn fyrir-

fram ákveðna umbun eða misst af fríðindunum. 

    Samskiptabók getur gengið á milli heimilis og skóla og hægt er að notast við daglega tölvu-

pósta eftir því sem hentar. Foreldrar eiga að vera virkir í ferlinu, samskiptin þurfa að ganga 

vel fyrir sig og foreldrar eiga að tala vel um skólann og af virðingu um kennarann. Barnið þarf 

að finna gott viðhorf frá þeim gagnvart skólanum og þá myndar það sjálft  gott viðhorf líka. 

    Þá er gott að gera virknimat eða einstaklingsáætlun fyrir börn með ADHD og nauðsynlegt 

fyrir þau sem eru með mikla hegðunarerfileika. Í grunnskólanum getur verið gott að nota 

myndræna stundaskrá, hvatningarbók með umbunarkerfi, og tímavaka (Anna Lind Péturs-

dóttir, Lucinda Árnadóttir, Snæfríður Dögg Björgvinsdóttir2012). 

    Rannsóknir um áhrif stuðningsáætlana sýna að ástundun  49 íslenskra nemenda, með 

langa sögu um hegðunarerfileika í leik-, grunn- og framhaldsskólum, jókst um 91,8%  þegar 

gerðar voru stuðningsáætlanir (Guðrún Björg Ragnarsdóttir og  Anna Lind Pétursdóttir, 

2013).  

    Rannsóknir benda einnig til þess að virknimat skili svo miklum árangri að það væri best að 

útbúa það strax í upphafi greiningar til að  það gagnist barninu vel. Það getur aukið námsá-

stundun ADHD barnsins og það  dregst  síður aftur úr. Til mikils er að vinna fyrir hvern ein-

stakling að fá góða skólabyrjun, leiða hann áfram og styrkja sjálfsmyndina á jákvæðan hátt.  

     Það er nauðsynlegt að gera einstaklings stuðningsáætlun og útbúa hana með tilliti til 

virkni barnsins (Anna-Lind Pétursdóttir, Lucinda Árnadóttir og Snæfríður Dögg Björgvins-

dóttir, 2012). Þannig er líka tryggt að allt starfsfólk viti hvernig það á að bregðast við. 



33 

,,Markmið með virknimati er að kortleggja aðdraganda, afleiðingar og bakgrunnsáhrifavalda 

hinnar skilgreindu erfiðu hegðunar til þess að varpa ljósi á tilgang hennar fyrir einstaklinginn. 

Aðdragandi sem gerist strax á undan og kemur af stað eða ,,kveikir” hina erfiðu hegðun” 

(Anna-Lind Pétursdóttir o.fl., 2012). 

Það er hægt að viðhalda neikvæðri hegðun með margvíslegum hætti eins og t.d. að veita 

henni athygli og ýmist  á jákvæðan eða neikvæðan hátt. Rannsóknir sýna að íhlutun með 

virknimati er áhrifameiri en annars konar íhlutun til að draga úr erfiðri hegðun (Anna-Lind 

Pétursdóttir o.fl., 2012).  

Anna-Lind vitnar t.d. í rannsókn Newcomer og Lewis, 2004. Einstaklingsáætlunin getur haft 

mikil og jákvæð áhrif til betri líðan barnsins og gert það að verkum að fleiri ADHD nemendur 

útskrifast  með framhaldsskólapróf og iðn- eða háskólamenntun.  

 

Virknimat er aðferð til að meta áhrifaþætti á hegðunarerfiðleika og aðdraganda, hvað ýtir 

undir erfiða hegðun, hvort hegðunin endurtekur sig að gefnum aðdraganda. Einstaklings-

matið byggist síðan á virknimatinu og felur í sér ferns konar íhlutun :  

1. Fyrirbyggjandi breytingar á aðdraganda. 

2. Beina kennslu í viðeigandi hegðun. 

3. Styrkingu viðeigandi hegðunar og slokknun óæskilegrar hegðunar. 

4. Úrræði sem beinast að bakgrunnsáhrifavöldum. 

(Guðrún Björg Ragnarsdóttir og  Anna Lind Pétursdóttir, 2013). 

     Framkvæmd stuðningsáætlana er í höndum umsjónarkennara.  Með henni fylgja síðan 

skýr skráningarblöð og leiðbeiningar fyrir bæði kennara og nemendur. Hvatningarkerfi eru í 

formi bóka sem byggjast á áhugasviði og stundaskrá nemandans og fá þeir endurgjöf í formi 

stjörnu og eftir X margar stjörnur fá þeir umbun sem tengist áhugasviði þeirra. Nemendur 

sem sýna erfiða hegðun á tímanum eiga kost á einu tækifæri til að bæta sig í vinnulotunni. 

(Guðrún Björg Ragnarsdóttir og  Anna Lind Pétursdóttir, 2013). 

Fyrir ADHD nemandann hefur svona virknimat veruleg áhrif á námsárangur hans til lengri 

tíma litið, bæði eykur það úthald í námi og styrkir hegðun hans á jákvæðan hátt.  

    Virknimatið og umbunarkerfið miðast við að bæta samskipti og hegðun en laga þó ekki les-

blindu eða aðra námsörðugleika. Matið tekur líka á því hvernig á að taka á erfiðum 

aðstæðum eins og matartíma, sem reynist mörgum ADHD börnum erfiður, að mæta í stóran 

sal með fjölmennum hópi og tilheyrandi hávaða og ærslum. Þessi börn ættu einnig að fá 

fylgd í leikfimi og sund, þau hafa svo slakt tímaskyn og eiga erfitt með að skipuleggja sig, að 

klæða sig úr og í getur verið flókið ef maður á að vera snöggur. Það er mun skemmtilegra að 

ærslast og stríða félögunum. 

   Hegðunin hefur líka veruleg áhrif á félagslíf þessara barna og  ef neikvæðu ljósi er stöðugt 

varpað á þau er hætta á að þau geti orðið  fyrir einelti og niðurbroti. Erfið hegðun, skert 

félagshæfni og lágt sjálfsmat eru oft það ljón í veginum sem kemur í veg fyrir að námshæfi-

leikar þeirra geti notið sín.  

    Ofvirk börn og unglingar geta ekki séð hvernig framferði þeirra við aðra eru undirrót 

erfiðra samskipta og um það bil 30- 40% af ofvirkum börnum þróa með sér andfélagslega 

hegðun á aldrinum 7-10 ára (Elín Ágústa Ingþórsdóttir, 2007).  Þau rífa sig sjálf niður, finnst 

þau vera heimsk og vitlaus, mistakast allt og geta ekkert. Börn eru svo viðkvæm fyrir gagn-

rýni og dæma sig svo hart. Nauðsynlegt er að hafa aðgát í nærveru sálar og alltaf að tala þau 

upp en ekki niður. Það er líka nauðsynlegt að fræða bekkjarfélaga um erfiðleika ADHD 

barnsins og leiðbeina þeim um rétta hegðun gagnvart því og að rækta með sér þolinmæði, 

það styrkir þau og gerir að víðsýnni og betri einstaklingum. 

 

3.8  Hreyfing 

Allir þurfa góða hreyfingu í dagsins önn, bæði fullorðnir og börn. Það má nota útiveru í 

kennslu, fara í stuttar gönguferðir, safna laufum og greinum og öðru efni til að nýta í kennslu. 

Börn festa það betur í minni sem þau læra með hreyfingu,  táknum, hoppi, hlaupum eða 

klappi. Þau hafa meiri áhuga og gleði af vinnu sem þarfnast hreyfingar og verða afslappaðri 

við hana. Það mætti bæta hreyfimenningu í frímínútum og vera með leikjakennslu fyrir 

börnin á haustin og aftur eftir áramót sem eflir þau til dáða og minnkar árekstra. Mikil 

félagsþjálfun felst í leikjaþjálfun, að fara eftir reglum, skiptast á og bíða. Það mætti fjárfesta í 

sippuböndum, snú-snú böndum, húllahringjum og boltum og nota úti í frímínútum. Hægt er 

að mála parísa víðs  vegar á skólalóðina og kenna þeim að hoppa í parís. Börn sem hreyfa sig 

vel  í útiveru eru miklu frískari og tilbúnari fyrir námið en þau sem húka undir vegg. 

    Á leikskólanum er það öðruvísi, þar er fleira fólk úti á minna svæði og allir eru virkjaðir í 

leik. Þar er líka mikið dót og allir finna eitthvað við sitt hæfi. Gönguferðir eru tíðar um ná-

grennið til að barnið kynnist umhverfi sínu og auki sjálfstæði sitt í umhverfislæsi.  

    Nokkrir skólar hafa gert tilraunir með útileikfimi á morgnana og hafa bæði börn og full-

orðnir verið nokkuð ánægð með það. Á síðustu áratugum hefur dregið mjög úr hreyfingu 

barna fyrir utan ákveðna íþróttatíma svo það væri frábært að upphefja hreyfinguna og ýta 

undir hana á markvissan hátt. Hreyfing dregur úr kvíða, depurð en ýtir undir gleði og bjart-

sýni. 

3.9  Kennarar 

Kennarar bæði í leik- og grunnskóla eru mikilvægar persónur í lífi hvers einstaks barns og 

miklar fyrirmyndir þeirra ekki síður en foreldrar. Kennarar eru með barninu fimm daga 

vikunnar, stóran hluta af vökutíma þess, og því mikilvægir hlekkir í uppeldi barnsins. Kennari 

þarf að byggja upp hlý og traust tengsl við barnið, kynnast því með kostum þess og göllum og 

leiða það áfram til náms og þroska. Hann þarf að geta leitt hjá sér minniháttar misbresti, 

hrósað fyrir það sem vel er  gert, vera skilningsríkur og  málsvari barnanna, og temja sér já-

kvæða afstöðu til þeirra. Kennari þarf líka að vera ákveðinn og sá sem ræður án þess að 

ganga of harkalega fram. Hann ber ábyrgð á því hvort bekkjarbragur/deildarbragur þróast á 

góðan eða slæman máta. Barnið er algjörlega undir velvilja kennarans komið og hann verður 

að geta lyft sér yfir tilfinningar ef eitthvað í fari þess fer í taugarnar á honum.  

  Margir kennarar vilja aðskilja nám og uppeldi, en flestar námskenningar segja það sitt hvora 

hlið á sama peningi og verða ekki í sundur skilið. Fyrstu ár barnsins,  bæði í leik- og grunn-

skóla, eru mikill mótunartími fyrir persónuleika þess, sjálfsmyndina og félagshæfnina svo að 

kennarar bera mikla ábyrgð á hvernig til tekst.  

    Það er ekki auðvelt að vera kennari og ekki fyrir hvern sem er. Þetta er hugsjónastarf og 

nauðsynlegt er að kennarinn brenni í skinninu af áhuga og krafti til að fræða og ala upp 

börnin. Flestir kennarar eru meðvitaðir um mikilvægi þekkingar á ADHD, meirihluti þeirra 

telur sig hafa góða þekkingu en aðeins um 7 % mjög góða þekkingu og innan við 6 % töldu sig 

fá næga fræðslu í kennaranámi sínu (Jónína Sæmundsdóttir, 2009 ). 

       Námskrá fyrir skóla án aðgreiningar kom ekki fyrr en árið 2008 og síðan þá hefur nám 

kennara verið lengt um tvö ár. Námið er í stöðugri endurmótun og bætt hefur verið við það 

með tilliti til aðgreiningarþáttarins því  að mörgu þarf að hyggja s.s. fjölmenningu ,fötlun, 

námsörðugleikum og hegðun. Kennarar eiga rétt á endurmenntunarnámskeiðum og auknu 

skólanámi til að bæta kunnáttu sína og tækni í kennsluháttum.  

Ef áhugann vantar hjá kennaranum brennur hann fljótt út og hefur kannski gert meira ógagn 

en gagn. Mér finnst vanta umræðu í þjóðfélagið um hversu mikilvægt og umfangsmikið starf 

kennarinn vinnur og hefja starf hans til vegs og virðingar á ný.  

 

3.10  Sérkennarar 

Sérkennarar sjá um að tryggja börnum sem þurfa á sérfræðiþjónustu að halda rétt sinn og sjá 

um að þau fái þjónustu við hæfi. Í aðalnámskrá  segir að snemmtækt mat á stöðu nemanda 

sé æskilegast og ráðgjöf í kjölfarið til að bregðast við námslegum, félagslegum og sálrænum 

vanda.  Ef barnið kemur með greiningu og skrifaðar upplýsingar frá leikskóla þá ætti að vera 

tilbúin áætlun um hvernig best væri að haga námi barnsins. Sérkennarar skipuleggja nám og 

stuðning fyrir nemendur til heilla fyrir þá með öðru starfsfólki skólans.  Þeir sjá um að 

upplýsingaflæðið sé gott á milli skólastiga svo ekki verði rof í menntun barnanna (Aðalnám-

skrá grunnskóla 2011 : almennur hluti, 2012). 

  Þeir sjá um sérkennslu fyrir þá sem hana þurfa og skipuleggja námið fyrir stuðningsbörn inni 

í bekk í samráði við umsjónarkennara.  

Sérkennarinn tekur þátt í foreldrasamstarfi, sér um túlkaþjónustu, ráðgjöf og fræðslu. 

Þjónusta þeirra á að mótast af heildarsýn óháð starfstéttum sérfræðinga og því hver veitir 

þjónustuna og velferð nemandans á ávallt að vera leiðarljósið  (Aðalnámskrá grunnskóla 

2011 : almennur hluti, 2012).  

     Kennarar segjast fá mestu fræðsluna og bestu aðstoðina frá sérkennaranum og að þeir 

styðji hvern annan í dagsins önn (Jónína Sæmundsdóttir, 2009). 

 

3.11  Foreldrasamstarf 

Skólastjórnendur og umsjónarkennarar bera meginábyrgð á virkum samskiptum við foreldra 

og þagnarskylda gildir í hvívetna. Gott samband milli kennara og foreldra stuðlar að betri 

árangri fyrir barnið. Samstarf við foreldra ADHD barna þarf að vera meira og öflugra en við 

marga aðra foreldra. Í dag eru svo margar leiðir sem auðvelda samskiptin svo sem samskipta-

bók, tölvupóstur, gsm-símar og námsvefurinn. Það er ekki nauðsynlegt að vera með marga 

fundi nema kannski í upphafi meðan er verið að finna úrræði fyrir ADHD barnið. Foreldrið er 

sérfræðingur í sínu barni og getur gefið mikilvægar upplýsingar, um hegðun og atferli þess. 

Kennarar þurfa að vera jákvæðir og fordómalausir í samtölum sínum við foreldra, þau eru oft 

undir miklu álagi og í mikilli vörn fyrir barnið sitt. Ef kennaranum tekst að vinna traust 

foreldranna þá verður samvinnan auðveld og úrræðin skila betri árangri fyrir barnið. 

Foreldrar bera ábyrgð á því að aðstoða barnið við heimanámið og mætingu þess í skóla. 

Öllum foreldrum er skylt að ala barnið sitt upp í ást og umhyggju og tryggja rétt þess til 

náms. Þau eiga að gegna forsjárskyldum sínum með hag barnsins í huga   og í samræmi við 

hæfileika og áhuga þess (Barnalög nr. 20 / 1992, 2014; Barnalög nr. 20 / 2014, 2014). 

Ef foreldrar eru ekki tilbúnir til samstarfs  þá er það tilkynningarskylda til barnaverndar sem 

tryggir rétt barnsins í samræmi við aldur og þroska þess. Ef barnavernd þarf að styðja við 

foreldra er það gert í samráði við þá sem veita aðstoðina og eftir því sem við á 

(Félagsmálaráðuneytið, 2014). Það þarf að fylgjast með og veita þeim börnum enn meiri 

athygli og umhyggju ef foreldrar eru ekki tilbúnir til samstarfs. Foreldrar þeirra eru kannski í 

afneitun vegna röskunar barnsins eða hafa ekki burði til að veita því uppeldi í samræmi við 

þarfir þess.  

4. Lokaorð 

Ég hef í þessari ritgerð reynt að varpa ljósi á mikilvægi þess að styðja vel við ADHD börn  

fyrstu skrefin í lestrarnámi þeirra. Ég hef nefnt hve mikilvæg félagsmótun og góð sjálfsmynd 

er þeim mikilvæg í þessu ferli. Öll börn þurfa þennan stuðning frá umhverfinu en ADHD börn 

þurfa stuðning við hvert skref á þroskabrautinni og mikla athygli.  

     Ég hef langa reynslu að baki og hef verið leikskólakennari í 18 ár.  Þar hef ég séð að hlýtt 

viðmót og markviss vinna með ADHD einstaklingum skilar sér. Öll börn þurfa hlýju og faðm-

lög á þessum aldri en ADHD börnin sem oft eru á hlaupum þarf að stoppa og gefa sig að 

þeim, veita þeim hlýju og athygli  og þá róast þau niður. Þau geta reynt á umhverfið en líka 

gefið mikið til baka, þau eru oft svo blíð, einlæg, skapandi og miklir húmoristar. stundum án 

þess að vita það sjálf. Einn ADHD drengurinn minn var t.d. að skoða bók um þróun mannsins 

og hann stekkur upp og segir: Krakkar! Afi okkar og amma voru einu sinni apar og svo smá 

löguðust þau! 

      Þau þurfa markvissa félagsmótun sem kennir þeim samskipti, að lesa í umhverfið,  tilfinn-

ingar sínar og annara. Þannig mótun ýtir undir góða hegðun og kennir þeim að þekkja sínar 

sterku hliðar og þau fá leiðarvísir að námi. Þetta er ekki lausn á öllum þeirra vandræðum í 

lífinu eða kemur í veg fyrir námsörðugleika en hefur sýnt að það er mikilvægt hjálpartæki.  

      Félagsmótunin vinnur ekki á lesblindu eða öðrum sértækum röskunum en getur styrkt 

sjálfsmyndina og hjálpað til að finna aðrar leiðir að námsmarkmiðum.  Það skiptir máli að 

margir hlutir haldist í hendur, fjölbreyttar leiðir séu farnar að sama marki og góðir, þolin-

móðir kennarar leiðbeini.  Stuðningur foreldra og skilningur umhverfisins  á þörfum þeirra 

skiptir einnig mjög miklu máli. Það hefur gefið mjög góða raun að nota lyf og atferlismótun 

saman til að hjálpa ADHD börnum við að stjórna eigin hegðun og auka einbeitingu sína við 

nám og fleira. Hlutverk okkar kennara er alveg skýrt samkvæmt lögum, við eigum að starfa 

með hagsmuni barnanna að leiðarljósi og sjá til að hver einstakur nemandi fá umhyggju og 

fræðslu við hæfi. 

